
«Вянок “Вянкоў”» — такую назву атрымаў экспазіцыйны праект, прысвечаны 
110-годдзю адзінага прыжыццёвага зборніка вершаў Максіма Багдановіча. 
Выстаўка са студзеня дзейнічае ў мінскім музеі паэта і будзе працаваць цэлы 
год. Галоўны яе «сакрэт» — штомесяц новыя экспанаты — арыгінальныя кнігі 
«Вянок» (1913) і матэрыялы, прысвечаныя іх уладальнікам.

У 1913 годзе ў Вільні ўбачыла свет кніга маладога беларускага генія «Вянок», але, 
як і сто гадоў таму, яна сёння прыцягвае ўвагу чытачоў і даследчыкаў, мастакоў  
і кампазітараў. Супрацоўнікі музея Максіма Багдановіча беражліва захоўваюць кнігі 
з аўтографам паэта, прэзентуюць «Вянок» падчас імпрэз і вы-
ставак, збіраюць інфармацыю пра арыгінальныя зборнікі.

Выстаўка прысвечана зборніку вершаў М.  Багдановіча 
«Вянок», які аўтар падараваў роднай цётцы Марыі Ягораўне 
Галаван (Багдановіч). Каштоўнасць кнігі ў тым, што на ёй ма-
ецца аўтограф Максіма Багдановіча: «Тете Маше от любяще-
го ее автора. 22.03.1914 г. М. Богданович». Маленькі, сціплы 
дароўны надпіс можа пра многае нам распавесці, напрыклад, 
пра вельмі цёплыя адносіны пляменніка да цёткі, пра тое, што 
паэт лічыў вельмі важным падараваць свой зборнік вершаў 
блізкім людзям. Дата ў дароўным надпісе — 22.03.1914 г. — 
падказвае, што хутчэй за ўсё менавіта ў гэты дзень беларускі 
паэт, які жыў у Яраслаўлі, атрымаў пасылку з кнігамі з Вільні 
і спяшаўся падзяліцца радасцю. Гэтая дата прысутнічае і на 
іншых асобніках «Вянка». Пра іх распавядзём пазней.

Кніга паступіла ў фонды Літаратурнага музея Максіма 
Багдановіча 20 красавіка 1984 года. Перададзена ў музей Нінай 
Ватацы, галоўным бібліёграфам Дзяржаўнай бібліятэкі БССР 
імя У.  І.  Леніна (цяпер — Нацыянальная бібліятэка Беларусі). 
Ніна Барысаўна — даследчык жыцця і творчасці М. Багдановіча, 
збіральнік яго асабістай і творчай спадчыны. Яна ліставалася, 
сустракалася з роднымі М.  Багдановіча, кнігу атрымала яшчэ 
да таго, як быў створаны музей, ад Наталлі Глебаўны Кунцэвіч, 
стрыечнай пляменніцы паэта, захавальніцы сямейнага архіва.

Невыпадкова, што супрацоўнікі музея вырашылі распачаць 
выставачны праект з кнігі, падараванай паэтам цётцы Марыі 
Галаван. У лютым адзначаецца дзень нараджэння Марыі 
Ягораўны. Яе старэйшы брат і бацька паэта Адам Багдановіч 
піша ў мемуарах: «Очень скоро по возвращении из Минска 
родилась моя сестра Машутка. Если не ошибаюсь, это было 
5 февраля 1872 года в бабиной хате, где много детей родилось. Крестили ее, как  
и Павлинку, во Мхерине. Кумы были самые демократичные: Иван Милькин, т. е. Шин- 
кевич, и Пракседа Петрова, Голованиха. Решено было не лезти в свойство с панами, 
которые обычно разлетались в разные стороны, а держаться своих, местных осед-
лых. Такова была мысль матери». Цікава, што сярод хросных — Галаваніха ці, хутчэй, 
Пракседа Галаван, верагодна, маці альбо родзічка будучага мужа Марыі Ягораўны.

Адам згадвае, што на яго ляглі клопаты па доглядзе сястры Паўліны, а маленькую 
Машутку глядзела Магдаліна. Іх маці Анэля Багдановіч памерла, калі Марыі было 
ўсяго 8 гадоў. Спачатку бацька аддаў малодшую дачку ў сям’ю нейкага чыгуначніка 
з абавязкам плаціць за пракорм, па ўспамінах, яна была «на хлебах в чужой семье 
железнодорожных служащих». Адам папрасіў бацьку забраць Машу ад чужых лю- 
дзей, паабяцаўшы, што пасля заканчэння Нясвіжскай настаўніцкай семінарыі 

забярэ яе і сясцёр. Пэўны час Марыя была разам з бацькам і сястрой Паўлінай  
у Калузе, потым з бацькам — у Адэсе.

Калі цяжка захварэла маці паэта Марыя Багдановіч восенню 1896 года, Марыя 
па просьбе Адама Ягоравіча прыехала з Адэсы, каб даглядаць пляменнікаў. Разам 
з Багдановічамі выехала ў Ніжні Ноўгарад на сталае жыхарства, замяніла матулю 
Максіму і братам. Як сведчанне гэтага на выстаўцы экспануецца фотаздымак цёткі 
з пляменнікамі.

Пазней Марыя Багдановіч выйшла замуж за Трыфана Пятровіча Галавана, які 
быў родам з Халопенічаў. Нарадзіла пяцёра дзяцей: Андрэя, Барыса, Марыну, Ганну, 

Дзмітрыя (памёр маленькім у Ніжнім Ноўгарадзе). Яе стры-
ечная пляменніца Наталля Глебаўна Кунцэвіч пісала, што  
ў 1914 годзе сем’і Галаванаў і Гапановічаў сталі жыць у ад-
ным доме, які належаў Івану Севасцьянавічу Кубаткіну. 
Пасля гаспадар прадаў дом Мяшкову, уладальніку рэстарана 
«Усходні базар», вакол якога было шмат розных летніх дамоў, 
прыстасаваных для купцоў, што прыязджалі на знакаміты 
Ніжагародскі кірмаш. Дом быў падзелены на 4 кватэры, спа-
чатку Галаваны і Гапановічы жылі на першым паверсе, пасля 
Гапановічы пераехалі на другі.

Фотаздымак дома, які перададзены ў фонды музея Аркадзем 
Бараховічам, мужам стрыечнай пляменніцы М. Багдановіча, 
таксама можна ўбачыць у экспазіцыі. У гэтым доме Марыя 
Ягораўна Галаван пражыла да самай смерці 27 кастрычніка 
1931 года. У лісце да Кацярыны Пешкавай ад 17 лістапада 
1931 года Адам Ягоравіч пісаў: «Хороший она была человек: 
ровная, веселая, отзывчивая и много добра сделала людям, 
чем могла. Достаточно сказать, что, имея четверых детей, 
при скромных средствах, смогла воспитать и вывести в люди 
трое чужих. Племянница пишет, что весь околоток, где она 
прожила 30 лет, оплакивал ее смерть, и часто слышалось: 
она мне мать родная была» (ліст захоўваецца ў Архіве-музеі 
А. М. Горкага, г. Масква). 

На выстаўцы прадстаўлены яшчэ адзін фотаздымак 
Марыі Ягораўны Галаван, зроблены ў Ніжнім Ноўгарадзе, у 
атэлье аднаго з самых вядомых ніжагародскіх і наогул расій-
скіх фатографаў пачатку ХХ стагоддзя — Максіма Пятровіча 
Дмітрыева. Побач — невялікая памятка пра цётачку  
Марыю — віншаванне ад пляменнікаў Веры і Пеці 
Гапановічаў. Можна прачытаць напісанае нясмелым дзіця- 

чым почыркам: «Поздравляю дорогая тетя Маня. Вера. И я поздравляю тебя ми-
лая тетя Маня. Твой преданный слуга Петр Иванович Гапанович. Рука моя писала 
не знала для кого, но сердце мне сказало для друга моего». Віншаванне паступіла 
ў фонды музея з архіва сям’і, на жаль, пакуль немагчыма сказаць, калі дзеці яго 
напісалі і з якой нагоды.

Экспазіцыя — пачатак нашага выставачнага праекта «Вянок “Вянкоў”», прысве-
чанага юбілею зборніка вершаў Максіма Багдановіча. Наперадзе вас чакаюць новыя 
сустрэчы і новыя «Вянкі», у кожнага з якіх свае жыццёвыя дарогі, свой лёс…

Ірына МЫШКАВЕЦ,
вядучы навуковы супрацоўнік навукова-асветніцкага 

аддзела Літаратурнага музея Максіма Багдановіча
Фота з фондаў музея

У Інстытуце літаратуразнаўства адбыўся круглы 
стол «Чалавечае вымярэнне М. Тычыны», пры- 
свечаны 80-годдзю з дня нараджэння літаратура- 
знаўцы, пісьменніка, літаратурнага крытыка.  
Ва ўспамінах калег ён застаўся вучоным, здатным 
да шырокіх грамадска-культурных абагульненняў, 
бліскучым тэарэтыкам і практыкам сучаснага 
літаратурнага працэсу, аўтарам шматлікіх аса-
бістых і калектыўных манаграфій, эсэ, нарысаў, 
аповесцей, апавяданняў.

Адкрыла круглы стол Ганна  Кісліцына, доктар філа-
лагічных навук, загадчык аддзела тэорыі і гісторыі літа-
ратуры, якім больш за дваццаць гадоў кіраваў Міхась 
Аляксандравіч. Яна выступіла з дакладам «Не пагаснуць 
у небе зоры», дзе разгледзела жыццёвы, творчы і наву-
ковы шлях свайго папярэдніка, звярнуўшы асаблівую 
ўвагу на кнігу «Народ і вайна», у якой даследуюцца такія 
актуальныя праблемы, як «народ», «вайна» і «літарату-
ра». На яе думку, «Народ і вайна» — гэта канцэптуаль-
ная спроба перагледзець здабыткі айчыннай літаратуры 
з улікам асаблівасцей сучаснага ідэалагічнага супраць-
стаяння цывілізацый і культур, адвечных традыцый  
і сучасных мадэрнізаваных стратэгій гістарычнага руху. 
Расказваючы пра гэтую яркую і запатрабаваную дагэ-
туль манаграфію, даследчыца адзначыла, што з багацця 
імёнаў, падзей і фактаў аўтарам былі абраны тыя, якія 
даюць магчымасць доказна меркаваць пра адметнасць 
нацыянальнага характару на падставе адносін да такой 

лёсавырашальнай падзеі, як Вялікая Айчынная вай-
на. Асобнае месца ў кнізе адведзена даследаванню во-
бразаў вайны ў творах беларускіх вучоных, сярод якіх 
вядомыя беларускія літаратуразнаўцы В. Барысенка,  
В. Івашын, Ю. Пшыркоў, Н. Перкін, Н. Пашкевіч, А. Кор-
шунаў, М. Грынчык, Л. Гаранін, мовазнавец Ф. Янкоўскі, 
якія ваявалі са зброяй у руках на франтах, удзельнічалі 
ў падпольным і партызанскім руху. На думку М. Тычы-
ны, жыццёвы, сацыяльны і маральны вопыт, набыты  
ў часы вайны, дабратворна ўплываў на станаўленне літа-
ратуразнаўства пасляваеннай пары. Ганна Кісліцына 
адзначыла, што павага да тых, хто ўсталёўваў айчыннае 
літаратуразнаўства не толькі ведамі, але і сваімі мараль-
на-этычнымі, чалавечымі прынцыпамі, у пэўным плане 
з’яўляецца запаветам, які пакінуў даследчык нашчадкам.

Менавіта М.  Тычыну належыць адзін з базавых  
у айчынным літаратуразнаўстве тэзіс пра нацыяства-
ральную функцыю беларускай літаратуры, заўважыла  
Анжэла Мельнікава, доктар філалагічных навук, якая 
прадстаўляла ГДУ імя Ф. Скарыны і выступіла з дакладам 
«Карані і крона: творчая і навуковая спадчына М. Тычы-
ны», дзе адзначыла, што літаратуразнаўчыя працы гэта-
га вучонага яшчэ доўга будуць заставацца актуальнымі,  
бо ў іх даследуецца не толькі літаратура, але і нацыяналь-
ны характар беларусаў.

Падтрымала яе і Лія Кісялёва, кандыдат філалагічных 
навук, якая таксама акцэнтавала ўвагу на актуальнасці 
даследчых прац М.  Тычыны: «Варта ўвагі тое, што не-
каторыя з яго манаграфій перавыдаваліся праз пэўны 
час пасля першай публікацыі. Камусьці гэты факт можа 
падацца нязначным. Але ці шмат мы можам згадаць  
у беларускім літаратуразнаўстве даследаванняў, якія вы-
трымалі некалькі перавыданняў? Такія працы можна пе-
ралічыць па пальцах, і гэта сапраўды класічныя працы, 
якія дзесяцігоддзямі не страчваюць сваёй актуальнасці  
і застаюцца запатрабаванымі. Да іх ліку належыць, на- 
прыклад, манаграфія Міхася Тычыны “Карані і крона” 
(1991, 2002), дзе былі раскрыты абсалютна новыя вы-
мярэнні ў, здавалася б, уздоўж і ўпоперак на той час ад-

рэфлексаванай тэме “Беларуская літаратура і фальклор”. 
Яшчэ адзін, у пэўнай ступені фенаменальны, выпадак — 
праца М. Тычыны “Кузьма Чорны: эвалюцыя мастацкага 
мыслення”. Першае яе выданне пабачыла свет у 1973 г.  
(і гэта, між іншым, была першая манаграфія Міхася 
Аляксандравіча), другое, дапоўненае — у 2004 г. За гэ-
тыя тры дзесяцігоддзі свет кардынальна перайначыўся, 
змяніліся і літаратура, і літаратуразнаўства».

Высокай думкі пра навуковую і творчую дзейнасць 
юбіляра трымаецца і Мікола Мікуліч, кандыдат філа-
лагічных навук, які адзначыў, што працы М.  Тычы-
ны складаюць залаты фонд беларускай навукі. Сярод 
работ ён асабліва вылучыў літаратурна-крытычныя  
артыкулы, якія друкаваліся некалі ў часопісе «Бела-
русь», і прадмову да збору твораў К. Чорнага.

Усё жыццё працаваў у аддзеле тэорыі літаратуры 
доктар філалагічных навук Яўген Гарадніцкі, ён нага-
даў, што тут праводзіліся знакамітыя «Тычынаўскія 
чацвяргі», дзе абмяркоўваліся актуальныя праблемы 
не толькі айчыннага, але і замежнага літаратуразнаў-
ства, што дазваляла супрацоўнікам адчуць сябе на 
перадавой сусветнай гуманітарыстыкі. Таксама ён 
распавёў пра тое, якой наватарскай для свайго часу 
была літаратурна-крытычная дзейнасць М.  Тычыны, 
і прадэманстраваў захаваны ім альманах «Вобраз-81», 
дзе змешчаны тычынаўскі артыкул «Права на пошук».  
Менавіта такой — пошукавай, смелай — была на яго 
думку і літаратурная крытыка даследчыка.

Ігар Шаладонаў зазначыў, што для яго пакалення 
М.  Тычына стаў чалавекам, які звязваў традыцыю  
і авангард. Згадваючы навуковыя і чалавечыя вартасці 
юбіляра, ён нагадаў, што даследчык любіў паўтараць 
выказванне Ф. Энгельса: «Вока арла бачыць далей, за-
тое чалавечае вока больш распазнае».

З успамінамі пра бацьку выступіла Соф’я Тычына, якая 
нагадала пра незвычайную эрудыцыю і энцыклапедыч-
ную дасведчанасць Міхася Аляксандравіча, які ў жыцці 
адрозніваўся сціпласцю і стрыманасцю ў паводзінах.

 Ганна КІСЛІЦЫНА, фота аўтара

«Праглядзіце гэты томік…»

Марыя Багдановіч з пляменнікамі. 

Актуальны Міхась Тычына


